
Uunga siunnersuut: Imaatigut assartuinermi akit qanoq nalimmassarneqarsinnaaneri pillugu 

apeqquteqaat aallaavingalugu siunnersuut.  

(Inatsisartunut ilaasortaq Bentiaraq Ottosen, Atassut) 

 

Siumumiit siunnersuuteqartoq Bentiaraq Ottosen Atassut qujaffigaarput nunatsinni umiarsuakkut 

assartuinermi akit pillugit pingaarutilimmik oqallitsitsinissamut siunnersuuteqarneranut. 

Siullertut Siumumiit aallaavigisarput erseqqissarlara: Nunatsinni assartuussinerup 

akikinnerulernissaa, inuuniarnermi aningaasartuutit apparnissaat aammalu inuussutissarsiortut 

pitsaanerusumik atugassaqalernissaat anguniarparput. Tamannali nunarsuarmi pissutsit 

sunniuteqaqataaffigisaanik unammilligassanik annertuunik malitseqarpoq. Aammalu tamanna 

illoqarfinni minnerusuni, nunaqarfinni isorliunerusunilu annerpaamik ajornerulersitsinermik 

sunniuteqarnera isiginngitsuusaaginnarsinnaanngilarput. 

Royal Arctic Line assartuisuinnerinnarmik ingerlatsinngilaq. Kisiannili aamma nunatsinni 

sumiiffinnut tamanut pilersuinermik qulakkeerinninissamik inuiaqatigiinnut 

pingaaruteqarluinnartumik suliassaqartarpoq – aamma sumiiffinnut aningaasarsiornikkut imminut 

akilersinnaanngitsumik ingerlatsiviusuni tikinneqartarnerinik pisussaaffeqarluni. 

PwC-p 2024-mi oktobarimi misissuinera naapertorlugu Atlantikoq ikaarlugu assartuinermi 

ingerlatsinermi angusat 158 mio. koruuninik sinneqartoorfiusimapput, sinerissap iluani 

assartuinermi nunaqarfinnullu assartuinermi ingerlatsinermi angusat katillugit 294 mio. koruunit 

missaannik amigartoorfiusimallutik. 

Misissuinermi aamma erserpoq assartuinermi kisermaassisussaatitaanerup ilaannakortumik 

atorunnaarsinneqarneratigut ukiumut 240 mio. koruunit missaannik pisortanit tapiissutit 

ilaneqarnissaat pisariaqartinneqalersinnaasoq. 

Aningaasat taakku amerlasoorujussuupput, naggataatigullu Nunatta Karsianit 

akilerneqartussanngortinneqassappat aningaasat taamak amerlatigisut suminngaanniik 

aaneqassanersut aamma tikkuussiffigineqartariaqassaaq. Taamaattumik Siumumiit isumaqarpugut 

nuna tamakkerlugu assartuinermi akit assigiittussaatitaanerat aammalu naligiissinneqarnerisa 

atorunnaarsinneqarnissaat eqqarsaatigilluartariaqartoq. Siumumiimmi nunaqarfiit isorliunerusut 

illoqarfiillu minnerit pilliutigineqarnissaat akuerinavianngilluinnarparput. 

Imminulli aperisariaqarpugut: Qaanaami, Upernavimmi imaluunniit Ittoqqortoormiuni, Tasiilamilu 

ilaqutariit illoqarfinnit umiarsualiveqarfiusunit annerusunit ungasinnerusumik najugaqarnerat 

pissutigiinnarlugu ulluinnarni pisariaqartitaminnut suli amerlanerusunik akiliisalissappat? 

Siumumiit akissutissarput ersarissoq tassaavoq: Naamerluinnaq! 

Tamannali isumaqanngilaq ullumikkut assartuinermi akigitinneqartut isornartorsiorusunngivikkigut 

aammalu akuersaaginnarlugit ingerlarusuttugut. Akerlianik Royal Arctic Line-p ingerlatsinera 

pitsaanerulersinneqartariaqarpoq, eqaannerulertariaqarpoq aammalu assartuinerup 

akikinnerulernissaanut periarfissat misissorneqartariaqarput, angallaviit eqaannerusut aammalu 

niueqatigiinnermi periarfissat pitsaanerusut ineriartortinneqartariaqarlutik – ilaatigut Amerika 

Avannarlermi nunanik sanilerisatsinnik. Taamatuttaaq Siumumiit isumaqarpugut Royal Arctic Line 

silap pissusaata allanngoriartorneranut tulluarsarnerunissani pikkoriffiginerusariaqaraa. 

Taamaasilluni soorlu sikusartumiittut piffissami siusissorujussuarmi assartuiffigineqarnerisa 

unittarnerat Naalakkersuisunikkut piumasaqarfiusumik aaqqissuussivigisarnissaa pisariaqartoq. 

Peqatigitigisaanillu ernumanartutut isigaarput PwC-p Royal Arctic Line-p aningaasaqarnerani 

ammasuunissaq pillugu ingerlatsinissaat amigaataasutut tikkuarmagu. Angallaviit ataasiakkaat 

qanoq akeqarnersut aammalu angallaviit akornanni aningaasatigut qanoq 

tapersersoqatigiittoqarnersoq ersarissumik takusinnaasariaqarparput. 

Taamaattumik Siumumiit Naalakkersuisunut imaattumik apeqquteqarusuppugut:  

PwC-p 2024-mi misissuisimanerata kingorna Royal Arctic Line-p aningaasaqarnerata 

ammanerulernissaa, ingerlatsinerata pitsanngorsarneqarnissaa aammalu assartuinermi akit 

apparnissaat anguniarlugit Naalakkersuisut qanoq aalajangersimasunik suliniuteqarsimappat? 

Aammalu assartuinermi sipaarutaasinnaasut innuttaasut nioqqutissanik akikinnerusunik 

pisinissaannut qanoq iluaqutaalersinneqarnissaat Naalakkersuisut qulakkeerniarpaat? 

Naggasiutigalugu Siumumiit erseqqissaatigilarput: Kalaallit Nunaata siunissaa illoqarfiit nunaqarfiillu 

aningaasarsiornikkut imminut akilersinnaanerat kisiat tunngavigalugu aalajangerneqassanngilaq. 

Nuna tamakkerlugu ineriartortitsissaagut – illoqarfiit angisuut kisiisa pinnagit. 

Taamaattumik Siumumiit imaatigut assartuussinerit aaqqissuussivigineqarnissaat aammalu 

nutarterneqarnissaa pillugu oqallinnissamut peqataassaagut, kisianni aningaasaqarnikkut 

akisussaassuseqarneq, pilersuinerup isumannaatsuunissaa aammalu inuiaqatigiinni 

ataqatigiissumik aaqqissuussinissaq tunngavigalugit ingerlassaagut. 

Qujanaq. 

 

Erik Jensen, Siumut 


